
ՓՈԽԸՄԲՌՆՄԱՆ ՀՈՒՇԱԳԻՐ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ  ԵՎ  ԻՐԱՆԻ ԻՍԼԱՄԱԿԱՆ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ  ԶԲՈՍԱՇՐՋՈՒԹՅԱՆ ԲՆԱԳԱՎԱՌՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ
Հայաստանի Հանրապետության կառավարությունը և Իրանի Իսլամական  Հանրապետության կառավարությունը (այսուհետ` Կողմեր), 

ցանկանալով ամրապնդել հարաբերությունները երկու պետությունների միջև և զարգացնել զբոսաշրջության բնագավառում համագործակցությունը, 
գիտակցելով, որ զբոսաշրջությունը տնտեսության զարգացման խթան է և երկու պետությունների միջև փոխըմբռնման ամրապնդման արդյունավետ միջոց,

ցանկանալով ստեղծել բարենպաստ հիմքեր զբոսաշրջային փոխայցելությունների խթանման, ինչպես նաև տարածաշրջանային զբոսաշրջային միասնական արդյունքի ձևավորման և միջազգային շուկայում պատշաճ ներկայացման  ու խթանման համար` ի շահ երկու պետությունների,  

համաձայնեցին հետևյալի մասին.
Հոդված 1

Կողմերը պետություն-մասնավոր համագործակցության  շրջանակներում կաջակցեն տարածաշրջանային զբոսաշրջային միասնական արդյունքի ձևավորմանը և միջազգային շուկայում պատշաճ ներկայացմանն  ու խթանմանը սույն Փոխըմռբնման հուշագրի, երկու պետությունների ազգային օրենսդրությունների և միջազգային իրավունքի սկզբունքների և նորմերի համաձայն:

Հոդված 2

Կողմերը իրենց երկրների միջև զբոսաշրջային փոխայցելությունների ավելացման նպատակով կաջակցեն զբոսաշրջության բնագավառում պետական և մասնավոր հատվածների, զբոսաշրջային և ճամփորդական կազմակերպությունների միջև համագործակցության հաստատմանն ու զարգացմանը:

Հոդված 3
Կողմերը կայուն զբոսաշրջության պլանավորման, մարքեթինգի բնագավառներում համագործակցության զարգացման նպատակով կխրախուսեն երկու երկրներում փորձի փոխանակումը: 

Հոդված 4

Կողմերը կնպաստեն երկու երկրներում իրենց պատմամշակութային ժառանգության, ավանդույթների, ավանդական տոնակատարությունների, բնական և զբոսաշրջային այլ  ռեսուրսների վերաբերյալ իրազեկվածության բարձրացմանը: 

Հոդված 5

Կողմերը կտեղեկացնեն միմյանց երկու երկրներում զբոսաշրջության բնագավառի ներդրումային հնարավորությունների վերաբերյալ: 

Հոդված 6

Կողմերը կաջակցեն երկու երկրների զբոսաշրջության բնագավառի պատասխանատուների, զբոսաշրջային լրագրողների փոխադարձ ճանաչողական այցերի կազմակերպմանը:
Հոդված 7

Կողմերը իրենց երկրների օրենսդրությանը համապատասխան կնպաստեն երկու երկրների զբոսաշրջիկների ու զբոսաշրջային տրանսպորտի համար սահմանային անցման ընթացակարգերի դյուրացմանը:    

Հոդված 8

Փոխըմբռնման հուշագրով սահմանված դրույթների իրականացման նպատակով Կողմերը իրենց երկրների օրենսդրությանը համապատասխան կնախաձեռնեն ՀՀ էկոնոմիկայի նախարարության և ԻԻՀ մշակութային ժառանգության, ձեռարվեստի և զբոսաշրջության կազմակերպության միջև զբոսաշրջության բնագավառում համագործակցության երկամյա գործնական ծրագրերի ստորագրումը: 

Հոդված 9

Կողմերը յուրաքանչյուր երկրի հավասար թվով լիազոր ներկայացուցիչներից կստեղծեն համատեղ հանձնաժողով: Հանձնաժողովի հանդիպումները հաջորդաբար տեղի կունենան երկու երկրներում: Հանձնաժողովը փոխըմբռնման հուշագրի և գործնական ծրագրերի շրջանակներում կուսումնասիրի առկա խնդիրները, կներկայացնի դրանց լուծմանն ուղղված առաջարկները, ինչպես նաև կգնահատի զբոսաշրջության համագործակցության բնագավառներում ձեռք բերված արդյունքները` երկու երկրներում զբոսաշրջության բնագավառում համագործակցության զարգացման նպատակով: 

Հոդված 10
Սույն Հուշագրի դրույթների կիրառման կամ մեկնաբանման հետ կապված տարաձայնությունների դեպքում Կողմերը դրանք կլուծեն խորհրդակցությունների և բանակցությունների միջոցով: 

Հոդված 11

Սույն Հուշագիրը ուժի մեջ է մտնում դրա ուժի մեջ մտնելու համար անհրաժեշտ ներպետական ընթացակարգերի իրականացման վերաբերյալ դիվանագիտական ճանապարհով վերջին գրավոր ծանուցումը ստանալուց հետո:

Սույն Հուշագիրը կնքվում է 5 (հինգ) տարի ժամկետով, որն ինքնաբերաբար կարող է երկարաձգվել նույն ժամկետով, մինչև Կողմերից մեկի՝ Հուշագրի գործողության ժամկետի ավարտից վեց ամիս առաջ, մյուս Կողմին Հուշագիրը դադարեցնելու իր մտադրության մասին ծանուցելը: Սույն Հուշագրի գործողության դադարեցումը չի ազդում զբոսաշրջության բնագավառի ծրագրերի և նախագծերի կատարման վրա, որոնք համաձայնեցվել են դրա գործողության ընթացքում: 

Կատարված է ք. --------- 2014թ. ----------  ---- -ին, երկու հավասարազոր բնօրինակով, յուրաքանչյուրը հայերեն, պարսկերեն և  անգլերեն լեզուներով:  

Սույն Հուշագրի մեկնաբանման շուրջ տարաձայնությունների առաջացման  դեպքում նախապատվությունը տրվում է անգլերեն լեզվով տեքստին: 

	ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

